Devoziun a Sant Ojöp
Tl inom dl Pere y dl Fi y dl Spirit Sant. Amen.
I metun man chësta devoziun a Sant Ojöp da Nazaret cun le salüt a Gejú Crist,
che nes á impormetü da ester amesaite olache dui o trëi é abiná te so inom:
Signur Gejú Crist, da píce ti este gnü afidé al fistide y ala proteziun de Ojöp da Nazaret.

Signur, pieté de nos - Crist, pieté de nos. 
Signur Gejú Crist, canche tüa vita ê al prigo t'á Ojöp condüt tl Egit por te mëte al sigü.

Signur, pieté de nos - Crist, pieté de nos. 
Signur Gejú Crist, te t'as sotmetü y t'as imparé le mistier de to pere, lauran cun ël.

Signur, pieté de nos - Crist, pieté de nos. 
Oraziun
Periun! (chît)
Dî onipotënt, 
te i as afidé Gejú, nosc Salvatur, y süa uma Maria 
al amur fistidiënt de sant Ojöp.
Ascuta süa interzesciun 
y dëida tüa Dlijia 
da aministré cun fedelté i misters dla salvëza.
Do chësc te periunse por nosc Signur Gejù Crist, to Fi, 
che é Dî y vir y regnëia cun te tl’unité dl Spirit Sant 
por düć i secui di secui. – Amen.
1) I jun da Sant Ojöp y ti portun dant nosta veneraziun:
Sideste saludé, Sant Ojöp, che te t'as lascé condüje dal Spirit de Dî, 
che t'as tut Maria por fomena, che aspetâ n möt por opra dl Spirit Sant.
Gejú, chël che t'é gnü surandé da Chël Bel Dî, al sides benedí. 
Sant Ojöp, om y pere plëgn de bunté, prëia por nos sëgn y tl'ora de nosta mort. 
Sant Ojöp, Idî t'á chirí fora sciöche om de Maria, dla uma de Dî, 
por ti fá da pere a Gejú Crist; i gnun da te a te veneré. 
Lalt y veneraziun a te, che t'es gnü chirí fora da Idî a tó pert a so plann de salvëza. 
Sant Ojöp, t'as podü ester pere y protetur dl Salvatur dl monn, Gejú Crist. 
Chël, che i sapiënc dl oriënt é gnüs a adoré, 
aste podü tigní ti brac pormez a to cör. 
Sant Ojöp, t'as albü l'onur da ester om y protetur de Maria, Viria y Uma de Dî,
y da ester a ce dla  Santa Familia. 
Dal cil infora este deventé le protetur dla gran familia dla cristianité. 
Le Signur t'á orü bun por tües virtus y t'é gnü adincuntra cun l'abondanza de süa benedisciun.
Sideste ince veneré y rengrazié da nos, om prelité y glorifiché da Chël Bel Dî. 
Dëidesse te nüsc bojëgns dl corp y dl'anima 
y láscesse sintí tla vita y tla mort l'aiüt de tüa interzesciun potënta. 
Sant Ojöp, dëidesse da vire tla santité, da morí cun serenité y da rové n de tla gloria eterna. 
Amen. 
2) Sant Ojöp, protetur dla Santa Familia da Nazaret:
Dala Sacra Scritöra:
Ojöp, l'om de Maria, ê iüst. N agno dl Signur ti ê comparí tl som y ti â dit: 
Ojöp, fi de Davíde, no te temëi da tó Maria por fomena; 
deache le möt ch'ara aspeta é dal Spirit Sant. 
Canche Ojöp s’â descedè, ál fat, ci che l’agno dl Signur l’á comané y á tut süa fomena pro d'ël. 
(Matî 1,19.20-24)
I t'amirun, Ojöp, ciodiche Idî t'á chí fora sciöche pere protetur de so Fi:
Tö n'as nia arbandoné Maria, mo te l'as tuta pro te. 
Tö es jü impara a Betlehem y t'es deventé testemone dl nadé dl Messia.
Tö as salvé Gejú y Maria dala crudelté de Erode y te i as condüt al sigü.
Tö as fistidié por ëi do che t'ês indô gnü a sté tla cité de Nazaret. 
Tö es jü cun Maria derevers a Ierusalem a chirí cun gran crüze Gejú romagnü tl tëmpl.
Gejú te stô sotmetü; al gnô nominé le fi dl zumpradú.
I t'amirun, Sant Ojöp, tö es n om y n pere iüst. 
3) Sant Ojöp, ejëmpl de fede
Le papa Jan Paul IIo nes á metü dant Sant Ojöp dantadöt sciöche ideal de na gran fede:
Sciöche Abraham cherdô, confidâ ince Ojöp deplëgn tla providënza divina.
Porchël nes incorajëia so ejëmpl 
canch'i sun cherdá dá fá nosta pert tla familia, tla sozieté y tla Dlijia.
Ojöp nes insëgna da ti crëie a Chël Bel Dî y confidé te süa parora, 
ince sc'i ne savun nia ci che ël á imënt cun nos. 
Implü sunse inviá da imité Sant Ojöp te süa umilté y te süa obediënza, 
virtus che lomina te so comportamënt chît y resservé. 
Tan importanta che la scora de Nazaret é pordërt por nos aldedaincö, 
ch'i gnun tentá dal messëi se mostré deforaía y avëi suzes, 
dal orëi ester independënc y lëdi de vigni vers.
Y tan debojëgn fossel pa incö da reconësce indô 
le valur dla scempelté y dla obediënza
y le valur dl respet y dla dediziun ala orenté de Dî.
4) Sant Ojöp nosc interzessur dan da Chël Bel Dî
Sant Ojöp, t'as bele daidé tan de jënt; 
porchël te periunse plëgns de fidënza do to aiüt te nüsc bojëgns:
I metun sot a tüa proteziun nostes families,
la comunité dla ploania y de döta la Dlijia y la jënt de döt le monn.
Dëidesse, te nostes ativités tla vita da vigni de, 
da avëi dan da nüsc edli Idî, le Signur, süa orenté y so amur. 
Dëidesse te nostes tëmes, te nüsc fistidi y te nostes preocupaziuns.
Dëidesse da scombate le mal te nos y da ti sté do al bëgn, 
da perié y da tigní via la conferta cun Chël Bel Dî, 
da s'orëi bun de cör un al ater y da vire na vita cristiana.
Invocun Sant Ojöp, conscidran süa vita en uniun cun Gejú y Maria:
Sant Ojöp, prëia Gejú ch'al santifichëies nosta anima. 
Sant Ojöp, prëia Gejú ch'al inflames nosc cör cun so amur.
Sant Ojöp, prëia Gejú ch'al purifichëies nüsc pinsiers.
Sant Ojöp, prëia Gejú ch'al benedësces nostes aziuns. 
Sant Ojöp, prëia Gejú ch'al nes dais la grazia da imité tües virtus.
Sant Ojöp, prëia Gejú ch'al nes dais la grazia de n cör y de n spirit d'umilté.
Sant Ojöp, prëia Gejú ch'al nes dais la grazia de n cör bun y saurí.
Sant Ojöp, prëia Gejú ch'al nes dais la grazia dla devoziun y dl timur de Dî.
Sant Ojöp, prëia Gejú ch'al nes dais la grazia da tingé do la perfeziun. 
Sant Ojöp, prëia Gejú ch'al nes dais la grazia de n cör nët.
Sant Ojöp, prëia Gejú ch'al nes dais la grazia dla paziënza tla proa y tla soferënza.
Sant Ojöp, prëia Gejú ch'al nes dais la grazia de n carater morjel.
Sant Ojöp, prëia Gejú ch'al nes dais la grazia dla conescënza dla verité. 
Sant Ojöp, prëia Gejú ch'al nes dais la grazia da desfarenzié le bëgn dal mal.
Sant Ojöp, prëia Gejú ch'al nes dais la grazia da avëi dorada da fá dl bëgn.  
Sant Ojöp, prëia Gejú ch'al nes dais la grazia da tigní fora le pëis dles crusc.
Sant Ojöp, prëia Gejú ch'al nes dais la grazia da se deslié dales atraziuns dl monn. 

Sant Ojöp, prëia Gejú ch'al nes dais la grazia dl dejier do le paraisc.
Sant Ojöp, prëia Gejú ch'al nes dais la grazia dla forza da evité les ocajiuns dl picé. 
Sant Ojöp, prëia Gejú ch'al nes dais la grazia dla fedelté cina inultima.
Sant Ojöp, iprëia Gejú ch'al nes dais la grazia de na buna mort. 
Sant Ojöp, no se lascé sté dalunc da te.
Sant Ojöp, dëidesse da ti orëi bun a Gejú sciöche tö i as orü bun.
Sant Ojöp, no se lascé susc, dantadöt nia tl'ora dla mort.
Gejú, Maria y Ojöp, i ves consacrun nosc cör y nosta anima. 
Gejú, Maria y Ojöp, sëise nosta löm, nosc aiüt y nosta salvëza. Amen. 
Oraziun a  Sant Ojöp artejan (dl papa Pio XII)
Oh Sant Ojöp, 
artejan da Nazaret, umil y iüst, 
che te i as dé a düc i cristians, mo dantadöt ince a nos,
l'ejëmpl de na vita ideala,
implida de n laur lezitënt y valorisada dala uniun cun Maria y Gejú,
dëidesse te nostes bries da vigni de. 
Insëgnesse da ciafé tla lezitënza y tla fedelté de nostes aziuns
la dërta manira da glorifiché le Signur,
da se santifiché y da ti ester d'ütl ala sozieté te chëra ch'i viun.
Prëiesse decá dal Signur, oh nosc protetur bunorü,
la umilté y la scempelté dl cör,
dediziun al laur y amur por chi che laora cun nos.
Dëidesse conësce la orenté de Dî tles dificultés de chësta vita
y la forza da les afrunté.
Fá ch'i sunse cosciënc dla misciun y dl compit ch'i un tla sozieté
y móstresse la responsabilité ch'i un te nosta posiziun familiara y te nosta profesciun.
Scínchesse n bun spirit de disciplina
y recórdesse da tó les cosses tles mans cun fidënza tl aiüt dl Signur y cun l'oraziun.
Acompagnëiesse ti bi momënc, olach'i podun se gode i früc de nosc laur,
y sostëgnesse ince tles ores scöres, olach'al pê che le cil s'ascüres, 
y les massaries da lauré devënta pesoces te nostes mans.
Oj nosta odlada sön Maria, nosta uma y tüa fomena bunorüda,
che ti stô do ai laurs de ciasa,
y no lascé ch'i pordunse fora di edli Gejú
che laurâ cun te tl mistier da zumpradú,
por ch'i podunse insciö vire sön chësta tera na vita santa de pesc
sön nosc tru adincuntra ala vita beata tl cil
che döra por dagnora. Amen.
SUPLICHES POR LA FESTA DE SANT OJÖP - FESTA DI PERI
Sciöche i mituns ciara sö da so pere/tata y sciöche les fomenes confida y tëgn sön so om,
insciö sarál ince sté Gejú y Maria che aspetâ cun ligrëza 
canche Ojöp gnô da so laur a ciasa y stô cun ëi. 
Insciö portunse dant nostes supliches por interzesciun de Sant Ojöp che ê n ël iüst y fedel. 
1) I periun por les families
ch'ares pois sintí la benedisciun dal alt y che i mituns ciafes la proteziun, l'atenziun y l'amur ch'ai adora. (Chît) Dî nosc Pere - i te periun ascútesse.
2) I periun por chi peri y chës umes che mëss trá sö y fistidié por sü mituns da susc
ch'al varësces pro les plaies de mort y de divijiuns y ch'al ne mances nia la confidënza, le respet y l'amur. (Chît)  Dî nosc Pere - i te periun ascútesse.
3) I periun por les families olach'al é tenjiuns, crusc, soferënza y meseria
ch'ares sides bunes da se reconzilié y da soporté y ch'ares ciafes l'aiüt ch'ares adora. (Chît)  
Dî nosc Pere - i te periun ascútesse.
4) Les families vir di tröc sorvisc y dles ligrëzes che un fej por l'ater.
I periun ch'i savunse da reconësce y da aprijé i fistidi, le laur y les bries un por l'ater
y i periun ince do la vöia y do idees da cherié n'atmosfera de contentëza y d'alegria. (Chît)  
Dî nosc Pere - i te periun ascútesse.
5) I periun por les families sön tru che mëss s'un sciampé da ciasa,
ch'al zedes les veres, la rovina dla natöra y la desdruziun dl'ambiënt de vita
y che i migranc ciafes acoliënza y aiüt y pois n de indô jí te süa patria. (Chît) 
Dî nosc Pere - i te periun ascútesse.
6) A inom di mituns periunse por le pere/tata, 
Bel Dî, scinchi sanité, contentëza te so laur, sodesfaziun te sü hobbys, 
ligrëza por la ciasa y la familia;
y i te periun ince che nosc pere/tata nes dëides crëie te Gejú, ch'al prëies cun nos y por nos 
y nes acompagnëies söl tru de Gejú. (Chît) Dî nosc Pere - i te periun ascútesse.
7) Cun i mituns periunse: Al se sá bel canche nosc pere/tata é cun nos.
Bel Dî, scinchi tröp tëmp da sté cun nos, da fá belaita y da sughé cun nos, 
da nes mostré de vigni sort y da se devertí y da fá ince damat cun nos. (Chît) 
Dî nosc Pere - i te periun ascútesse.
8) Bel Dî, consolëia les families, che plüra por na porsona de familia che é morta dan da püch. 
Lascia che nüsc parënc defunc ciafes pro te la contentëza y vita eterna. (Chît) 
Dî nosc Pere - i te periun ascútesse.
Dî plëgn de bunté, benedësc düc i ëi, dantadöt i peri, y chi che á incö santinom. 
Lasci ester ëi stersc da n bun cör che ti fej bun a nostes families y a nosta sozieté.
Do chësc te periunse por interezesciun de Sant Ojöp y tl inom de Gejú. Amen.
I stlujun ite dötes nostes intenziuns te chësc tëmp de proa, de dificultés y de prigo tla oraziun che Gejú nes á insigné y che ô nes condüje adöm sciöche fis y fies dl medemo Pere
tla fidënza te so amur y te süa providënza: Nosc Pere sö al cil .....
Oraziun de benedisciun
Chël Bel Dî nes tires pormez a d'ël cun so amur
al nes invoiëies y nes sbürles a orëi bun y a fá dl bëgn
al nes dëides da vire da cristians.
Por chësc nes benedësces Idî,
le Pere, le Fi y le Spirit Sant. Amen.
- - - - - - - - - - - - - - - - - - - - - - - - - - - - - - - - - - - - -
LITANIES A SANT OJÖP
Signur, ais pieté de nos. 
Signur, ais pieté de nos.
Crist, ais pieté de nos. 
Crist, ais pieté de nos. 
Signur, ais pieté de nos. 
Signur, ais pieté de nos.
Crist, ascútesse. 
Crrist, ascútesse.
Crist, ejaudëscesse. 
Crist, ejaudëscesse.
Dî Pere tl cil, 
ais pieté de nos.
Dî Fi Redentur dl monn, 
ais pieté de nos.
Dî Spirit Sant,
ais pieté de nos.
Dî sant tla Trinité,
ais pieté de nos. 
Santa Maria,
prëia por nos.
Sant Ojöp,
prëia por nos.
Fió dla descendënza de Davíde,
prëia por nos.
Löm di Patriarcs
prëia por nos.
Nüc dla Uma de Dî
prëia por nos.
Protetur dla Santa Viria
prëia por nos.
Tö che te i as fat da Pere al Fi de Dî
prëia por nos.
Protetur de Gejú Crist
prëia por nos.
Ce dla Santa Familia 
prëia por nos
	Ojöp iüst,
prëia por nos.

Ojöp virtuënt,
prëia por nos.
Ojöp sapiënt,
prëia por nos.
Ojöp corajus,
prëia por nos.
Ojöp obediënt,
prëia por nos.
Ojöp fedel,
prëia por nos.

Ojöp paziënt,
prëia por nos.
Amich dla poerté,
prëia por nos.
Ejëmpl di lauranc,
prëia por nos.
	Ideal dla vita en comunité
prëia por nos.
Protetur dla jonëza,
prëia por nos.
Ejëmpl di peri
prëia por nos.
Sostëgn dles families,
prëia por nos.
Consoladú di püri,
prëia por nos.
Speranza di amará,
prëia por nos.
Patron de chi che mör,
prëia por nos.
Tëma dl malan,
prëia por nos.
Protetur dla Dlijia,
prëia por nos.


Agnel de Dî, che te toles demez i piciá dl monn.
Pordónesse, Signur.
Agnel de Dî, che te toles demez i piciá dl monn.
Ejaudëscesse, Signur. 


Agnel de Dî, che te toles demez i piciá dl monn.
Ais pieté de nos, Signur.
Periun, Dî onipotënt, te i as afidé Gejú, nosc Salvatur, y süa uma Maria 
al amur fistidiënt de sant Ojöp.
Ascuta süa interzesciun y dëida tüa Dlijia da aministré cun fedelté i misters dla salvëza.
Do chësc te periunse por Gejù Crist, nosc Signur. Amen

